




FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI

MAĠISTRAT DR. ELAINE RIZZO B.A., LL.D.
[bookmark: _Hlk86923575]
Illum, il-25 ta’ Frar 2025
Każ Nru: 140/2021
IL-PULIZIJA
(Spettur Hubert Cini)
kontra
KENNETH ELLUL
(Detentur tal-karta tal-identita’ Maltija bin-numru 444374(M))

IL-QORTI:
Rat l-imputazzjoni miġjuba fil-konfront ta’ Kenneth Ellul, detentur tal-karta ta’ l-identita’ 444374(M), iben Joseph Mary Ellul u Iris Caruana, imwieled ġewwa Malta nhar il-15 ta’ Settembru 1974 u bl-indirizz 134, Je T’Aime, Flat 1, Triq il-Kent, Fgura, permezz ta’ liema ġie akkużat talli  fit-18 ta’ Novembru 2018, għall-ħabta ta’ bejn is-14.30hrs u 15.30hrs u matul il-jiem u l-ġimgħat ta’ qabel din id-data, ġewwa l-Faċilita’ Korrettiva ta’ Kordin, Paola (Raħal il-Ġdid), Malta u f’dawn il-Gżejjer, kellu fil-pussess tiegħu mediċina psikotropika u ristretta migħajr awtorizzazzjoni speċjali bil-miktub mis-Supritendent tas-Saħħa  Pubblika, bi ksur tad-disposizzjonijiet ta’ l-Ordinanza dwar il-Professjoni Medika u l-Professjonijiet li għandhom x’jaqsmu magħha, Kap. 31 tal-Liġijiet ta’ Malta u r-regolamenti dwar il-Kontroll tal-Mediċini, Avviż Legali 22 tal-1985 kif emendati. 
Il-Qorti ġiet mitluba sabiex tapplika l-artikolu 33A tal-Kodiċi Kriminali, Kap. 9 tal-Liġijiet ta’ Malta. 
In oltre, din il-Qorti ġiet mitluba ukoll sabiex f’każ ta’ ħtija titratta mal-imputat bħala reċidiv ai termini tal-artikoli 49 u 50 tal-Kodiċi Kriminali, Kap. 9 tal-Liġijiet ta’ Malta, u dan fid-dawl ta’ sentenzi mgħotija lil Kenneth Ellul li saru definittivi u ma jistgħux jiġu mibdula. 
Semgħet u rat ix-xhieda, rat l-atti kollha tal-każ inkluż id-dokumenti esebiti, inkluż l-Ordni tal-Avukat Ġenerali bis-saħħa tas-sub-artikolu (2) tal-Artikolu 120A tal-Ordinanza dwar il-Professjoni Medika w il-Professjonijiet li għandhom x’Jaqsmu Magħha (Kap. 31 tal-Liġijiet ta’ Malta), datat it-18 t’ Awwissu 2021, sabiex din il-kawża tinstema’ minn din il-Qorti bħala Qorti ta’ Ġudikatura Kriminali[footnoteRef:1]; [1:  Fol. 2 tal-proċess.] 

Rat il-fedina penali tal-imputat[footnoteRef:2]; [2:  Fol. 6 tal-proċess] 

Semgħet is-sottomissjonijiet tal-partijiet;
Ikkunsidrat:
Illi PS1336 Luke Vella Cassia[footnoteRef:3] xehed billi spjega li huwa jinsab stazzjonat ġewwa l-Għassa tar-Raħal il-Ġdid u li fit-18 ta’ Novembru 2018 kien ġie nfurmat mill-Faċilita’ Korrettiva ta’ Kordin li kienet instabet sustanza illeċita ġewwa ċella numru 17 ġewwa Divizjoni numru 6 fl-istess Faċilita’. Cassia kkonferma bil-ġurament li kien propju hu li ssiġġilla ġewwa l-evidence bag is-sustanza li nstabet u dan fil-prezenza tal-qua imputat Kenneth Ellul. Is-surġent Vella Cassia spjega ukoll bil-ġurament li huwa kien ta lill-imputat id-debiti twissijiet skond il-liġi u wara dan ħa l-verzjoni tiegħu fejn Ellul innega li din is-sustanza kienet tiegħu. Ellul spjega li meta filgħaxija kien nizzluh ġewwa Diviżjoni Numru 6, iċ-ċella kienet għada maħmuġa. Ellul spjega ukoll li l-allegata sustanza sabuha ħdejn it-teabags. Huwa esebixxa l-okkorenza li ġiet immarkata bħala Dok. LVC[footnoteRef:4].  [3:  Fol. 39 tal-proċess.]  [4:  Fol. 41 tal-proċess.] 

CO87 Clint Busuttil[footnoteRef:5] spjega bil-ġurament li nhar it-18 ta’ Novembru tas-sena 2018 huwa ngħata struzzjonijiet sabiex jagħmel tfittxija fiċ-ċella numru 17 ġewwa Diviżjoni 6, fil-Faċilita’ Korrettiva ta’ Kordin li kienet okkupata minn Kenneth Ellul. Busuttil spjega kif huwa daħal qabel il-kelb sabiex jassigura ruħu li ma hemmx oġġetti ta’ periklu u hekk kif kien qed jagħmel dan innota pakkett b’sustanza suspettuża ħadranija fuq xkaffa. Busuttil informa b’din is-sustanza lil Ellul u wara daħħal il-kelb li min-naħa tiegħu ukoll indika fuq l-imsemmija sustanza. Busuttil spjega li t-tfittxija saret fil-prezenza ta’ Ellul u li Ellul kien qallu li l-pakkett ma kienx tiegħu.  [5:  Fol. 43 tal-proċess. ] 

CO230 Malcolm Aquilina[footnoteRef:6] spjega bil-ġurament kif nhar it-18 ta’ Novembru tas-sena 2018 għall-ħabta tas-sagħtejn u nofs kien mar, flimkien ma CO87 Clint Busuttil u CO41, sabiex jagħmlu tfittxija fiċ-ċella okkupata mill-qua imputat Kenneth Ellul. Aquilina spjega kif Busuttil daħal l-ewwel biex jara jekk hemmx xi affarijiet ta’ periklu sabiex wara jkun jistgħa jidħol il-kelb. Hemmhekk fuq l-ixkaffa Busuttil sab pakkett żgħir b’sustanza suspettuża ta’ lewn ħadranija. Ikompli jispjega li wara daħal il-kelb u indika fuq l-istess pakkett. Din is-sustanza ġiet elevata u mgħoddija lid-Duty Officer Annabelle Cauchi u ġew infurmati l-pulizija. In kontro-eżami ġie mistoqsi l-għaliex saret it-tfittxija fejn ix-xhud spjega li din saret għax inxtammet riħa mhux tas-soltu ġejja miċ-ċella tiegħu. Aquilina, in kontro-eżami ukoll, jiddikjara li huwa fl-ebda ħin ma kellem lill-imputat.  [6:  Fol. 47 tal-proċess.] 

Profs Emanuel Sinagra fir-relazzjoni tiegħu kkonkluda li l-estratti li ttieħdu mill-ħaxix ta’ lewn aħdar li kien ġewwa 143_19_01, instabet is-sustanza 5FADB. Din is-sustanza hija ikkontrollata minn leġislazzjoni sussidjarja SL31.18, l-Ewwel Skeda regolazzjoni 2 b’notifika legali LN229 ta’ 2018. Din il-leġislazzjoni daħlet fis-seħħ f’Lulju 2018[footnoteRef:7].  Skond l-istess relazzjoni jirriżulta li l-piż ta’ din is-sustanza kien dak ta’ 0.549g. [7:  Fol. 8 ta’ Dok. CF (Proces Verbal). ] 

Xehed CO41 Juan Bonello[footnoteRef:8] li spjega li fit-18 ta’ Novembru tas-sena 2018 għall-ħabta tas-sagħtejn u nofs marru jagħmlu tfittxija fiċ-ċella fejn kien hemm il-qua imputat Kenneth Ellul. Jispjega li saret strip search li rriżultat fin-negattiv għal sustanzi illeċiti. Madanakollu hekk kif CO87 kien qed jiċċekja li kollox kien sew sabiex isir tfittxija mill-kelb sab pakkett kontenenti sustanza suspettuża. In kontro-eżami jwieġeb li ma jiftakarx id-diskors li setgħa ntqal minn Ellul dak il-ħin.  [8:  Fol. 52 tal-proċess. ] 

L-ispettur Hubert Cini[footnoteRef:9] spjega kif nhar it-18 ta’ Novembru tas-sena 2018, il-pulizija ġewwa l-Għassa tar-Raħal il-Ġdid ġiet infurmata li għal ħabta tas-sagħtejn u nofs ta’ wara nofsinhar kienet instabet sustanza suspettata illegali ġo ċella 17 ġewwa Divizjoni 6 li kienet okkupata mill-qua imputat – Kenneth Ellul, detentur tal-karta tal-identita’ bin-numru 444374(M). PS1336 kien mar ġewwa l-Faċilita’ Korrettiva ta’ Kordin fejn tkellem ma’ CO87 Busuttil. PS1336 tkellem ukoll ma’ Ellul wara li tah id-dritt tas-silenzju kif ukoll id-dritt tal-assistenza legali. Ellul kien innega li dik is-sustanza kienet tiegħu u kien spjega li huwa tniżżel f’dik iċ-ċella l-ġurnata preċedenti u li ċ-ċella kien għad fiha xi ħmieġ. Is-sustanza misjuba ġiet elevata mill-pulizija. L-ispettur Cini jispjega ukoll li l-Maġistrat tal-Għassa ġiet infurmata b’din is-sejba li min-naħa tagħha fetħet inkjesta u ħatret sabiex janalizza l-istess sustanza lil Profs Emanuel Sinagra. Profs Sinagra kkonkluda li din is-sustanza kienet is-synthetic drug 5ADB li ġiet regolata f’Lulju tas-sena 2018. L-ispettur Cini ppreżenta ukoll żewġ sentenzi mgħotija fil-konfront ta’ Ellul – waħda mill-Qorti tal-Appell Kriminali nhar il-25 t’Ottubru 2017 (Dok. HC) u l-oħra mill-Qorti tal-Appell (Sede Superjuri) nhar il-31 t’Ottubru 2018 (Dok. HC1). [9:  Fol. 54 tal-proċess.] 

Helenio Galea[footnoteRef:10], in rappreżentanza tal-Faċilita’ Korrettiva ta’ Kordin, ddikjara li fit-18 ta’ Novembru tas-sena 2018 il-qua imputat Kenneth Ellul kien f’ċella numru 17 ġewwa Divizjoni 6. Spjega ukoll li Ellul kien għadu kif ġie trasferiet f’dik iċ-ċella ġurnata qabel.  Galea esebixxa ukoll żewġ dokumenti b’referenza għas-sentenza ta’ tnax-il sena ħabs in konnessjoni mar-reat ta’ serq aggravat.   [10:  Fol.106 tal-proċess] 

Annabelle Cauchi[footnoteRef:11] xehdet li fis-sena 2018 hija kienet Maġġur ġewwa l-Faċilita’ Korrettiva ta’ Kordin. Fit-18 ta’ Novembru tas-sena 2018 hija kienet duty officer u għaldaqstant kien ġiet infurmata minn CO230 u CO87 b’sejba ta’ pakkett kontenenti sustanza suspettuża ta’ lewn ħadranija. [11:  Fol.114 tal-proċess] 

Yanika Tabone[footnoteRef:12], mill-Aġenżija RISE Foundation, xehdet dwar kif il-qua imputat mar fil-programm tagħhom fis-6 ta’ Lulju 2022 u għamel magħhom madwar seba’ xhur.  Xahar qabel ma spiċċa l-program huwa għażel li jinżel lura fil-Faċilita’ Korrettiva ta’ Kordin, hekk kif normalment jagħmlu priġunieri li jkunu waslu sabiex jiskontaw pieni twal ta’ ħabs. Madanakollu Tabone Spjegat kif huma xorta żammu l-kuntatt miegħu. Spjega li huwa kien spiċċa mill-program fl-14 ta’ Frar filwaqt li kien skonta s-sentenza fid-9 ta’ Marzu. Hija spjegat kif l-imputat beda jaħdem mal-professjonisti waqt li kien detenut fil-Faċilita’ Korrettiva ta’ Kordin u kif irnexxielu jikseb ċerta motivazzjoni u fiduċja. Sussegwentament huwa ingħata l-prison leave sabiex jibda l-program tar-Rise. Tul il-program huwa dejjem wera motivazzjoni u kien anke beda jaħdem fuq bażi full time. Beda jibni ukoll relazzjoni mat-tifel tiegħu, ħallas id-djun li kellu b’tali mod li tneħħew is-sekwestri. Jidher li żamm ukoll l-impjieg li huwa kien beda fil-program anke meta ħareġ mill-Faċilita’ Korrettiva ta’ Kordin u anke baqa’ jattendi volontarjament l-after care service fejn jattendi kemm sezzjonijiet individwali u anke fi gruppi.  [12:  Fol. 179 tal-proċess. ] 

Ikkunsidrat ukoll:
Illi l-imputazzjoni prinċipali miġjuba fil-konfront tal-qua imputat Ellul tirrigwarda l-pussess sempliċi ta’ mediċina psikotropika ġewwa l-Faċilita’ Korrettiva ta’ Kordin. Mix-xhieda prodotta mill-prosekuzzjoni jirriżulta li din is-sustanza nstabet ġewwa pakkett li kien fuq ‘xkaffa’ (hekk kif ġiet deskritta mill-maġġor parti tax-xhieda tal-prosekuzzjoni) ġewwa ċ-ċella numru sbatax ġewwa Divizjoni 6 fil-Faċilita’ Korrettiva ta’ Kordin. Din iċ-ċella dakinhar tas-sejba ta’ dan il-pakkett kienet okkupata mill-qua imputat Kenneth Ellul[footnoteRef:13]. In oltre skond il-konkluzzjoni tal-espert nominat fl-inkjesta jirriżulta li dan il-pakkett kien jikkontjeni s-sustanza 5FADB regolata permezz tal-Leġislazzjoni Sussidjarja SL31.18[footnoteRef:14].   [13:  Hawnhekk issir referenza għar-rekords tal-ħabs hekk kif esebiti minn Helenio Galea, fol. 110 tal-proċess (Dok. HG1).]  [14:  Fol. 8 ta’ Dok. CF.] 

CO 87 Busuttil xehed kif huwa kien daħal f’din iċ-ċella sabiex jassigura ruħu li ma hemmx oġġetti ta perikolu għall-kelb li kien ser jiddaħħal f’din iċ-ċella sabiex isir din it-tfittxija.  Jghid li hekk kif kien qed jifli din iċ-ċella huwa nnota dan il-pakkett kontenenti sustanza suspettuża.  Dan jindika li dan il-pakkett ma kienx moħbi iżda kien wieħed li setgħa jiġi faċilment osservat u nnotat minn kwalunkwe persuna ġewwa ċ-ċella. Ġaladarba, hekk kif ġia ingħad, il-pakkett kien fiċ-ċella tal-qua imputat u miżmum f’post vizibli għal persuni li qegħdin fiċ-ċella, din il-Qorti tista’ tasal għall-konkluzzjoni mhux biss li dan il-pakkett kien taħt l-isfera ta’ kontroll tal-imputat iżda li huwa kien fil-pussess xjenti tal-istess. 
L-imputat meta mitkellem mis-surġent 1336 Luke Vella Cassia ġie rrapurtat li stqarr miegħu li din is-sustanza ma kinitx tiegħu u li huwa nnota li ċ-ċella kienet maħmuġa meta huwa ġie trasferiet fiha l-ġurnata ta’ qabel.  F’dan ir-rigward jibda biex jingħad li din il-Qorti hija sprovista minn prova skond il-liġi ta’ dak li stqarr l-imputat mas-surġent u dan għaliex ma tressqet l-ebda prova li tindika, minn tal-inqas sal-grad tal-probabli, li s-sustanza misjuba ma kinitx tiegħu u dan kontra l-presunzjonijiet tal-fatt li jemerġu mill-fatti ta’ kif instabet l-istess sustanza. In oltre u fi kwalunkwe każ jingħad ukoll li dak li l-liġi tissanzjona ma huwiex l-ownership iżda is-sempliċi pussess tas-sustanza illeċita. Konsegwentament anke jekk, per modo di dire, is-sustanza ma kinitx tiegħu (bħala ownership) u huwa sabha fiċ-ċella għax tħalliet hemm mill-priġunier li kien jokkupa ċ-ċella qabel (hekk kif allegat minn Ellul), l-elementi tar-reat ta’ pussess tal-mediċina psikotropika xorta jissussistu jekk huwa kien konxju u xjenti b’din is-sustanza li ormai ġiet taħt il-kontroll effettiv tiegħu bil-konsegwenza li setgħa jiddisponi minnha kif irid.
Il-Qorti tal-Appell Kriminali (Sede Superjuri) fis-sentenza tagħha r-Repubblika ta’ Malta vs Timothy Joseph Agius mgħotija nhar it-22 ta’ Ġunju 2022 intqal:
“Dan il-pussess, ai fini ta’ reita’ jrid ikun wiehed jew materjali jew kostruttiv. Issa sabiex tirriżulta kundanna għar-reat tal-pussess aggravat ta’ droga, u dan meta jkun hemm il-pussess kostruttiv, iżda mhux dak materjali, il-Prosekuzzjoni trid neċessarjament tipprova, u dan lil hinn minn kull dubju dettat mir-raguni, zewg fatturi: 
i i. Illi l-persuna akkużata kellha x-xjenza dwar l-esistenza tad-droga. 
ii ii. Illi l-persuna akkużata setgħet teżerċita il-kontroll fuq dik id-droga. 
Imbagħad meta jkun hemm persuna jew persuni ohra li jkunu, jew setgħu kienu fil-viċinanzi ta’ dik id-droga, allura l-Prosekuzzjoni trid tressaq provi li jindikaw illi kien l-akkużat biss li seta` jiddisponi minn dik id-droga u jeżerċita kontroll fuqha.”
In kwantu għall-element tax-xjenza, l-Qorti tal-Appell (sede Inferjuri) ddikjarat is-segwenti fis-sentenza fl-ismijiet il-Pulizija vs. Marzouki Beya Bent Abdellatif mgħotija fis-16 ta’ Frar 1998: 
“Il-ligi taghna, kemm ghal dak li jirrigwarda l-pussess kif ukoll ghal dak li jirrigwarda l-importazzjoni ta' droga, ma tuzax il-kelma "xjentement"; fi kliem iehor il-ligi titkellem dwar min "ikollu fil-pussess tieghu" (artikolu 8(a)(c), kap 101), ikun fil-pussess" (regola 8, A.L.292/1939), "jimporta (artikolu 15A (1), Kap. 101) u mhux dwar min "xjentement ikollu fil-pussess tieghu", "xjentement ikun fil-pussess" jew "xjentement jimporta". Ghalkemm il-legislatur f'dawn id-dispozizzjonijiet ma juzax il-kelma "xjentement", hu evidenti li hawn si tratta ta' reati doluzi u mhux sempliciment ta' reati kolpuzi. Il-legislatur ma riedx jikkolpixxi lil min, per ezempju, ad insaputa tieghu jitqieghdu xi droga fil-bagalja tieghu u dan jibqa' diehel biha f'Malta. Mill-banda l-ohra, b'applikazzjoni ta' l-artikolu 26 (1) tal-Kap. 101, persuna li tkun fil-pussess ta' droga jew li tkun dahhlet droga f'Malta hi presunta li kienet fil-pussess jew dahhlita xjentement, jigifieri li kienet taf bl-ezistenza ta' dak l-oggett, li dak l-oggett hu droga, u ghalhekk li kienet taf li kienet fil- pussess jew li kienet qed iddahhal id-droga, salv prova (imqar fuq bazi ta' probabilita') kuntrarja, u salv il-limitazzjoni ghal tali prova skond l-artikolu 26(2).”
In oltre, fis-sentenza r-Repubblika ta’ Malta vs. Timothy Joseph Agius (hawn fuq imsemmija), b’referenza ukoll għal dak li jingħad f’Archbold dwar il-presunzonijiet tal-fatt, ntqal ukoll:
51. Illi fid-dawl ta’ l-elementi ta’ dritt u ta’ l-insenjament ġurisprudenzjali dwar ir-reat tal-pussess aggravat ta’ droga, għandu jfisser illi l-appellant kien tenut, imqar sal-grad tal-probabbli, jipprova illi huwa ma kellux ix-xjenza meħtieġa fil-liġi, u li allura hu ma kienx jaf illi fil-vettura u specifikatament fil-glove compartment u fil-bieba in-naħa tal-passiġġier kien hemm id-droga, livell ta’ prova li fil-fehma tal-Qorti huwa naqas milli jilħaq. Dan għaliex f’dan il-każ mill-atti probatorji tissussisti l-presunzjoni li l-appellant kien jaf ben tajjeb illi fil-vettura li kien qed isuq u li allura kienet taħt il-kontroll tiegħu kien hemm kwantita’ ta’ droga.
Issa fil-każ odjern, mhux ikkontesta li d-droga nstabet fizikament f’ċella okkupata mill-qua imputat. In kwantu għal mens rea jeżistu żewġ fatturi li jindikaw li l-imputat neċessarjament kien xjenti ta’ din is-sustanza fil-pussess tiegħu: (1) il-fatt li, hekk kif ġia ngħad, din is-sustanza kienet vizibbli – filfatt ġiet osservata immedjatament minn CO87 hekk kif huwa daħal jiċċekja l-kamra sabiex jara jekk hemmx oġġetti ta’ perikolu għall-kelb u (2) ir-riħa li kienet qed tħalli din is-sustanza. Fil-fatt Malcolm Aquilina, meta mistoqsi dwar ir-raġuni l-għaliex iddeċidew li jagħmlu t-tfittxija fiċ-ċella ta’ Ellul huwa spjega li kien hemm riħa stramba ħierġa minn din iċ-ċella. 
Għaldaqstant fid-dawl ta’ dak suespost, din il-Qorti hija tal-fehma li, anke fin-nuqqas ta’ prova kontrarja minn tal-inqas sal-grad tal-probabli mid-difiża, l-prosekuzzjoni rnexxielha tipprova din l-imputazzjoni sal-grad rikjest mil-liġi. 
Illi, l-imputat ġie akkużat ukoll talli huwa reċidiv a tenur tal-artikolu 49 u 50 tal-Kodiċi Kriminali. L-ispettur Cini ppreżenta żewġ sentenzi waħda mgħotija mill-Qorti tal-Appell Kriminali hekk kif preseduta mill-Onor. Imħallef Antonio Mizzi nhar il-25 t’Ottubru 2017 u l-oħra mill-Qorti tal-Appell Kriminali (sede Superjuri) mgħotija nhar il-31 t’Ottubru 2018. 
Illi permezz ta’ l-ewwel sentenza (mgħotija fil-25 t’Ottubru 2017), Ellul tpoġġa taħt Ordni ta’ Probation għall-perjodu ta’ tlett snin. F’dan ir-rigward in il-Qorti tagħmel referenza għas-sentenza tal-Qorti tal-Appell Kriminali tas-17 ta’ Settembru 2004 fl-ismijiet il-Pulizija vs. Christopher Agius fejn intqal is-segwenti:
“Dak li qieghed jippreokkupa din il-Qorti pero` huwa l-fatt li l-appellat gie addebitat b’recidiva dwar sentenza li permezz taghha huwa kien tqieghed taht probation ghal perijodu ta’ tliet snin skond l-artikolu 7 tal-Kap. 446. Ghalhekk, QATT MA SETA' JIGI ADDEBITAT MILL-PULIZIJA EZEKUTTIVA BIR-RECIDIVA DWAR DIK IS-SENTENZA. U m'hemm l-ebda dubju dwar liema sentenza din limputazzjoni kienet qed tirreferi. Persuna titqies li hija recidiva "jekk, wara li tkun giet ikkundannata ghal reat b’sentenza li tkun saret definittiva, taghmel reat iehor" (artikolu 49 tal-Kap. 9). U s-subartikolu (1) ta’ l-artikolu 25 ta' l-Att dwar il-Probation (Kap. 446 tal-Ligijiet ta' Malta) jipprovdi: 
“Bla hsara ghal dak hawn iktar 'il quddiem provdut, dikjarazzjoni ta' htija dwar xi reat li dwaru ssir ordni taht dan l-Att li bih il-hati jitqieghed taht sanzjoni komunitarja jew li tkun tillibera lill-hati ghal kollox jew kondizzjonalment ghandha titqies bhala li ma tkunx dikjarazzjoni ta' htija ghal ebda fini li jkun, minbarra – 
(a) l-finijiet tal-proceduri li fihom issir l-ordni u ta' kull procedura sussegwenti li tista' tittiehed kontra l-hati taht id-disposizzjonijjiet ta' qabel ta' dan l-Att, u 
(b) fil-kaz ta' ufficjal pubbliku, il-finijiet jew kull procedura dixxiplinari li tista' tittiehed kontra, jew kull punizzjoni dixxiplinari li tista' tigi imposta fuq dak l-ufficjal pubbliku b'konsegwenza ta' xi tali dikjarazzjoni ta' htija jew ta' xi wiehed mill-fatti li jikkostitwixxu r-reat.”
Il-kaz odjern ma jaqa' taht l-ebda wahda mis-sitwazzjonijiet fil-paragrafi (a) jew (b). Konsegwentement id-dikjarazzjoni ta' htija fil-proceduri kontra l-appellat u li temmew bis-sentenza tal-Qorti tal-Magistrati tat-28 ta' Marzu 2003 li permezz taghha huwa tqieghed taht probation ghal perijodu ta' tliet snin, ma setghet QATT titqies bhala dikjarazzjoni ta' htija ghall-finijiet ta' recidiva”
Għaldaqstant, fid-dawl ta’ dan l-insenjament, din il-Qorti ma tistax issib lil Ellul ħati tal-addebitu tar-reċidiva a tenur tal-artikolu 49 u 50 tal-Kodiċi Kriminali a bazi tas-sentenza mgħotija fil-25 t’Ottubru 2017 ġaladarba ordni ta’ probation ma hijiex meqjusa bħala sentenza. 
In kwantu għat-tieni sentenza esebieta u ċioe’ dik mgħotija mill-Qorti tal-Appell Kriminali (Sede Superjuri) fil-31 t’Ottubru 2018 permezz ta’ liema ġiet ikkonfermata sentenza tal-Qorti Kriminali fejn Ellul ġie kkundanat għal tnax-il sena priġunerija. Mix-xhieda tar-rappreżentant tal-Faċilita’ Korrettiva ta’ Kordin jirriżulta li l-early date of release in konnessjoni ma din is-sentenza kienet fid-9 ta’ Settembru 2022. Ir-reat odjern jidher li ġie kommess fit-18 ta’ Novembru 2018 u għaldaqstant qabel ma skonta fl-intier tagħha l-piena erogata permezz tas-sentenza mgħotija mill-Qorti tal-Appell fil-31 t’Ottubru 2018. Konsegwentament għalkemm l-imputat jistgħa jitqies reċidiv a tenur tal-artikolu 49 tal-Kodiċi Kriminali, ma jistgħax jingħad li huwa reċidiv a tenur tal-artikolu 50 tal-Kodiċi Kriminali stante li r-reat li tiegħu ser jinsab ħati permezz ta’ dawn il-proċeduri ma ġiex kommess entro t-terminu ta’ għaxar snin minn meta skonta il-piena fuq ir-reat preċedenti. 
In kwantu għall-piena li għandha tiġi erogata din il-Qorti ser tieħu kont tas-segwenti fatturi:
1. In-natura u ċ-ċirkostanzi tar-reat li tagħhom l-imputat ser jinsab ħati inkluż it-tip, in-natura u l-kwantita’ tad-droga li nstabet fil-pussess tiegħu. In oltre din il-Qorti ser tieħu kont tal-fatt ukoll li huwa kien fil-pussess ta’ din il-mediċina perikoluża ġo post rekluż u intiż prinċipalment għar-rijabilitazzjoni tal-persuni detenuti ġo fih hekk kif inhi l-Faċilita’ Korrettiva ta’ Kordin. B’hekk din il-Qorti ser tapplika ukoll id-disposizzjoni tal-artikolu 33A tal-Kodiċi Kriminali bi grad wieħed u dan fid-dawl tal-progress u l-motivazzjoni li wera Ellul meta wasal sabiex jiskonta l-piena tiegħu u dan fid-dawl tax-xhieda tar-Rapprezentant tal-Aġenżija Rise (hekk kif ser jingħad iktar ‘il quddiem). 
2. Il-fedina penali tal-imputat li tixhed il-karattru refrattarju tal-imputat kif ukoll il-fatt li l-imputat huwa reċidiv a tenur tal-artikolu 49 tal-Kodiċi Kriminali. Minkejja li l-imputat ser jiġi illiberat mill-addebitu tar-reċidiva a tenur tal-artikolu 50 tal-Kodiċi Kriminali (fid-dawl tal-kunsiderazzjonijiet magħmula iktar ‘il fuq f’din is-sentenza) din il-Qorti ma tistax tinjora d-diversi  kundanni  li huwa ngħata. 
3. ix-xhieda tar-rappreżentant tal-Aġenżija Rise li min-naħa tagħha kkonfermat il-progress u l-motivazzjoni li wera Ellul meta ġie biex joħroġ  mill-Faċilita’ Korrettiva ta’ Kordin wara li huwa skonta l-piena ta’ tnax-il sena ħabs. Iktar important minnhekk l-istess xhud spjegat kif Ellul żamm kuntatt magħhom b’mod volontarju anke wara li ħareġ mill-ħabs. 
Għaldaqstant fid-dawl ta’ dawn il-kunsiderazzjonijiet, għalkemm din il-Qorti hija obbligata ex lege li teroga piena ta’ priġunerija effettiva, hija ser teroga din il-piena billi toqrob lejn il-minimu (wara l-applikazzjoni tal-artikolu 33A tal-Kodiċi Kriminali bi grad wieħed hekk kif ingħad iktar qabel) sabiex ma tinterrompiex il-progress li setgħa sar mill-imputat f’dawn l-aħħar snin. 
Għal dawn il-mottivi, din il-Qorti wara li rat l-artikoli 120A(1)(a) u 120A(2)(b)(ii) tal-Kap. 31 tal-Liġijiet ta’ Malta; ir-regolament 3 u 5 tal-Avviż Legali 22 tas-sena 1985 hekk kif sussegwentament emendat; l-artikoli 33A u 49 tal-Kodiċi Kriminali, qed issib lill-qua imputat Kenneth Ellul, mhux ħati li huwa reċidiv a tenur tal-artikolu 50 tal-Kodiċi Kriminali filwaqt li qed isibu ħati tal-imputazzjoni miġjuba kontrieh kif ukoll talli huwa reċidiv a tenur tal-artikolu 49 tal-Kodiċi Kriminali. Konsegwentament qed tikkundanah għal sitt xhur priġunerija effettiva. 
Ai termini tal-Artikolu 533 tal-Kodiċi Kriminali, qed tikkundanna lill-ħati għall-ħlas tal-ispejjeż konnessi mal-ħatra tal-esperti ammontanti għas-somma ta’ mitejn u tmien Ewro u sebgħa u għoxrin ċenteżmu (Eur.208.27)[footnoteRef:15], liema spejjeż għandhom jitħallsu mill-ħati fi żmien sitt xhur mil-lum. [15:  L-ispejjeż konnessi mar-relazzjoni ta’ Profs Sinagra (Eur. 208.27)] 

Finalment, din il-Qorti qed tordna d-distruzzjoni tad-droga hekk kif din is-sentenza tgħaddi in ġudikat u dan taħt il-ħarsien tar-Reġistratur li għandu jirrediġi proċess verbal li jiddokumenta l-proċedura tad-distruzzjoni, liema dokument għandu jiġi nserit fl-atti ta’ din il-kawża mhux aktar tard minn ħmistax-il jum minn tali distruzzjoni.
________________________
Maġistrat Dr. Elaine Rizzo
________________________

